
Navbatdagi motiv moddiy yoki oʼzga manfaat tufayli oila qurishdir. Bu motivning 

oila mustahkamligiga taʼsiri uning keyinchalik qay darajada amalga oshirilishiga 

bogʻliq. Oila qurishdan oldin yoshlarning hisobga olgan, koʼzda tutgan narsalarining 

hammasi roʻyobga chiqaversa, bu motiv maʼlum darajada nikoh mustahkamligini 

taʼminlashga xizmat qilishi mumkin. Afsuski, oilaviy hayotda hamma narsa ham 

yoshlar kutganidek boʼlavermaydi. Bu oʼrinda L.N.Tolstoyning: “Badiiy asarlarda, 

romanlarda, kinolarda sujet voqealar rivojlanib-rivojlanib borib, oxirida hammasi toʼy 

bilan, yaxshilik bilan tugaydi. Hayotda esa aksincha, hamma narsa toʼydan keyin 

boshlanadi”, - degan fikrini taʼkidlash maqsadga muvofiq. Shuning uchun ham oilaviy 

hayotda kutilgan hisobga olingan narsalarga hamma vaqt ham erishib boʼlavermaydi. 

Nimanidir hisobga olib oila qurgan yoshlarning oilaviy hayotdan ana shuni hisobga 

olganlari amalga oshmay qolgudek boʼlsa, unda ularning oilaviy hayoti gʻurbatga, 

turgan-bitgani azobga, nizo-janjalga aylanadi. Ular uchun bunday oilada yashagandan 

koʼra yashamagani afzal koʼrinadi. Bu ham oxir-oqibat oilalarning inqiroziga va “hisob” 

poydevori ustiga qurilgan imoratning qulashiga olib keladi. Oila mustahkamligiga hal 

qiluvchi taʼsir etuvchi nikoh oldi omillaridan yana biri — yoshlarning oʼz oilaviy hayoti 

haqidagi tasavvurlaridir. Ularning qanchalik reallikka yaqin boʻlishi, shu oila 

mustahkamligining bosh garovi hisoblanadi. Afsuski, hamma vaqt ham 

yoshlarimizning oilaviy hayot haqidagi tasavvurlari reallikka mos kelavermaydi, balki 

u aksariyat hollarda reallikdan tubdan farq qiladi. 

Hind afsonalaridan birida yoshlarning oilaviy hayot haqidagi tasavvurlari va 

ularning reallikka nisbatini qiyoslashga mos keladigan ajoyib bir rivoyat mavjud. 

Rivoyatda aytilishicha, tugʻilganidan koʻzi ojiz boʻlgan toʻrt nafar koʻrga 

“Qarshinglarda fil turibdi, sizlar uni umuman koʻrmagansizlar, lekin uni borib ushlab, 

paypaslab oʼrganib chiqinglarda , soʼng fil qanday maxluq ekanligini aytib beringlar”, - 

deyilgan. Koʻrlar borib filni “oʻrganib” qaytishganlaridan soʻng ulardan fil qanday 

hayvon ekanligi soʻralganda, ulardan biri:”Fil - badani dagʻal, daraxtga oʼxshagan 

hayvon” - debdi, ikkinchisi uni inkor etib: “Yoʻq, fil yerdek yumaloq, odamning qulochi 

yetmaydigan bir hayvon” - debdi. Uchinchisi esa, ularni ikkovlarini ham inkor qilib: “Fil 

ichi teshik uzun, yoʻgʼon ichakka oʼxshaydigan hayvon” - debdi. Toʻrtinchisi esa: “Fil 

yoyiq yapaloq katta bargga oʼxshagan hayvon” - deb javob bergan ekanlar va ularning 

har biri oʼz fikrini maʼqullayman, oʼtkazaman deb bir-birlari bilan janjallashib qolgan 

ekanlar. Chunki ularning biri filning oyogʻiga, ikkinchisi - qorniga, uchinchisi - 

xartumiga va to ʼrtinchisi - qulogʻiga toʼgʻri kelib qolib oʼzlarining imkoniyatlari 

doirasida filni tasavvur qilgan ekanlar. Xuddi shu toʼrtta koʻzi ojizdek yoshlarimiz ham 

oilaviy hayotni butun borligʻicha, toʼla, yaxlit tasavvur qila olmaydilar, buning imkoni 

ham yoʻq. 

Oqibatda oilaviy hayot haqida turli tasavvurlarga ega boʻlgan yoshlarimiz oila 

qurgudek boʻlsalar, o ʼz tasavvurlarini reallikka aylantirish, yaʼni juftiga ham shunday 

ekanligini uqtirishga harakat qiladilar. Va ular ham yuqoridagi koʻzi ojizlardek har biri 

“oʻzicha haq” boʻla turib, bir-birlari bilan janjallashib, kelisha olmay qolishlari mumkin. 

Esini tanigandan boshlab ertaklar ruhida, badiiy filmlar, romanlar, afsona, rivoyatlar 

ruhida tarbiyalangan yoshlarimizda hamma vaqt ham oilaviy hayot haqida toʼgʻri 

tasavvurlar shakllanaverishi mumkin emas. Ommaviy axborot vositalari orqali, 

telekoʻrsatuvlar, radioeshittirishlar orqali yoshlarni oilaviy hayotga tayyorlash 

borasida berilayotgan materiallarda, oilaviy hayotni bir yoqlama, faqat ijobiy 

tomondan talqin qilish hollari ham koʻp kuzatiladi. Bu kabi holatlar ham yoshlarda 

oilaviy hayot haqidagi tasavvurlarning notoʼgʻri shakllanishiga sabab boʼlishi mumkin. 

Koʻpchilik yoshlarimiz, ayniqsa muvaffaqiyatli oilalarda tarbiya topgan yoshlar, oila 

qurish arafasida boʻlar ekanlar aksariyat hollarda oʼzlarining boʼlajak oilaviy hayotlari 

uchun oʼz ota-onasi oilasini ideal qilib oladilar. Chunki ular shu oilada tarbiyalanar 

ekanlar, ≪eslarini taniganlaridan buyon≫ ota-onasining nizolashib tortishganlarini, 

bir-birlarini hurmatsiz qilganlarini eslay olmaydilar. Bunday oilalarda ota-onalar ham 

oʼzlarining oʼzaro munosabatlaridagi noxush jihatlarini farzandlariga sezdirmaslikka 

harakat qiladilar. Yoki ularning oʼzaro munosabatlarida roʼy berishi mumkin boʼlgan 

nizoli damlar, bir-birlariga moslashish jarayonlari nikohning boshida, hali farzandlari 

dunyoga kelmaslaridan oldin boʻlib oʼtib ketgan. 

Bolalar esa ular turmushining faqat yaxshi, tinch-totuv, ahil-inoqlik, bir-birlariga 

nisbatan mehr-oqibatli, ibratli jihatlaridangina xabardor boʻladilar. Shunday oila 

qurishni tasavvur qilgan yoshlarimiz, oila qurganlaridan soʻng oʼzlari kutgandek 

turmush kechira olmasalar, nikohning dastlabki eng nozik, murakkab, qiyin, yangi 

ijtimoiy vaziyatlar, sharoitlar, bir-birlariga moslashish jarayonlarida yuzaga kelgan 

qiyinchiliklar, toʼsiqlar, muammolar oldida esankirab qolib, oila qurishda 

“adashganliklari” dan nolib qolishlari mumkin. Shuning uchun ham yoshlarni oilaviy 

hayotga tayyorlashda oilaviy hayot, er-xotin munosabatlarini faqat bir yoqlama va 

faqat yaxshi tomondangina koʼrsataverish ham maqsadga muvofiq emas. Uni imkon 

qadar butun borligicha: baland-pasti-yu, shirin-achchigʼi, rohat-farogʼati-yu, azob-

uqubati, qorongʻi kechalari-yu yorugʻ kunduzlari bilan koʼrsatgan maʼqul. Shundagina 



O‘ZBEKISTONDA FANLARARO INNOVATSIYALAR  VA 
           20-SON              ILMIY TADQIQOTLAR JURNALI                       20.06.2023 

 

yoshlarimizda oilaviy hayot haqida nisbatan adekvatroq tasavvur shakllanishi 

mumkin. 

